PAHAYAG NG MAP TUNGKOL SA MABUTING PAMAMAHALA
14 February 2008

Isinusulong ng Management Association of the Philippines (MAP) ang mabuting pamamahala sa lahat ng sektor ng lipunan, lalo na sa gobyerno at sa sektor na pribado.  Nagsisilbing gabay ng MAP sa nakaraang tatlong taon, ang temang “Bayan Muna Bago ang Sarili” para mabigyang-diin ang kahalagahan ng patriotismo sa lahat ng ating pagpupunyagi.

Kung kaya naman kailangan naming magsalita sa harap ng dumarami at lumalalang mga kaso ng korapsiyon at iskandalo, tulad ng Jocjoc Bolante fertilizer scam, ang kaso ni Heneral Garcia, ang Jose Pidal scandal, ang North and South Rail projects, ang Diosdado Macapagal Boulevard scam, ang Hello Garci scandal, ang garapalang pamumudmod ng salaping “regalo” ng Malakanyang, ang kahina-hinalang pagbili ng mga teksbuk ng DepEd, helicopter ng DND at x-ray machines ng BOC, ang Comelec MegaPacific computer deal, at ngayon ang NBN ZTE deal na may napakalaking kickback.  

Na ang ganitong mga kaso ay nangyayari sa isang burukrasyang umano’y protektado at minsan pa nga’y pinababagal ng napakasalimuot na sistema ng “checks and balances” ay nagpapatunay lamang na may malaking krisis sa pamamahala ng gobyerno, na  maaaring wala nang kakayahang tumupad o ayaw na talagang tumupad sa mga tungkuling iniatas sa kanya bilang lider at manedyer ng bansa.  Ang napakalinaw na resulta ng ganitong pagkakabalaho ng gobyerno ay ang walang-patumanggang pagwawaldas ng kokonti na ngang pondo, ang pagbagsak ng kalidad ng serbisyo publiko, at ang pagsasawalang-bahala ng mga empleyado ng gobyerno na sa una’y maaaring nagpupursiging magsilbi sa publiko pero sa kalauna’y nawawalan na rin ng pag-asa dahil sa nagdudumilat na kontradiksyon sa sinasabi at ginagawa ng kanilang mga lider.
Malaki ang pinsalang ginagawa ng korapsiyon sa mga mahihirap.  Ang salaping kinurakot ay maaaring nagamit sana sa pagtatayo ng mga eskwelahan, pagbili ng mga teksbuk, at pagsasanay sa mga guro ng mga paaralang pampubliko.  Maaaring nakapagtayo na sana ang salaping iyon ng mga ospital na publiko at nakabili na ng mga medisinang kailangang-kailangan ng mga maralita.  Maaaring nakapagpatayo na ito ng mga bahay para sa ating mga sundalo, pulis, titser, at empleyado ng gobyerno.  
Kung ang mga kaso ng korapsiyon ba’y nangyari sa ilalim ng aming pamumuno sa aming mga korporasyon, ano ang gagawin namin?  Bilang bisnes lider at manedyer, agad naming ipatutupad ang malawakang imbestigasyon, tatanggalin ang mga maysala, at magbibigay ng aming resignasyon dahil nagkulang kami sa pagganap ng aming tungkulin na protektahan ang puhunan at pangalan ng kompanya.
Hindi ba tama lamang na hanapin ang ganitong uri ng pamamahala sa mga taong nagpapatakbo sa ating gobyerno?  Dapat bang ibaba ang etika ng pamamahala para sa namumuno sa gobyerno?  Di ba dapat din na ang ating mga lider ay maging compliant (mapagkumbaba), transparent (bukas at walang itinatago) at accountable (handang managot sa kanilang gawain).  Kung wala ngang pinag-iba ang pamamahala sa pribadong kompanya at sa gobyerno, hindi kaya dapat lamang na magbitiw na ang mga lider ng pamahalaan na may kinalaman sa ganitong garapal na mga pagnanakaw?

At kung ayaw talagang magbitiw sa tungkulin ang mga tauhan ng Pangulo na sangkot sa pagsasamantala sa kapangyarihan at sa mga sinasabing mga anomalya, hindi ba dapat lamang na tanggalin sila ng Pangulo mismo?  At kung hindi ito magawa ng Pangulo, hindi kaya ito nangangahulugan na kinukunsinte niya o di na niya masawata ang ganitong pusakal na katiwalian?  Alinman sa dalawa, sa ilalim ng prinsipyo ng command responsibility (pananagutan ng namumuno), hindi kaya panahon na para sama-sama nating hingin sa Pangulo mismo ang kanyang pagbibitiw?  

Walang pasubali ang aming pagsuporta kay Jun Lozada sa kanyang paglaban sa korapsiyon at naninindigan kami na dapat lamang na bigyan siya ng proteksyon ng administrasyon at itigil ang harassment ng mga ahensya ng pamahalaan na kanyang dinaranas ngayon. 
Nananawagan kami sa administrasyon na isantabi ang personal na mga interes at isulong ang diwa ng “Bayan Muna Bago Sarili” sa pamamagitan ng pagganyak kay Secretary Neri at pagprotekta sa kanya para makaharap siya sa Senado at maibunyag ang lahat ng nalalaman niya para mailabas sa liwanag ang buong istorya ng ZTE scandal. 
Nananawagan kami sa militar at pulis na itaguyod ang bayan at ang konstitusyon, at huwag hayaang gamitin sila ng mga taong lagi nang lumalabag sa kanilang sinumpaang panata ng paglilingkod sa bayan, at tinatraydor ang pagtitiwala ng taumbayan para magkamal ng ibayong yaman.

Nananawagan kami sa mga lider ng mga organisasyong panrelihiyon na magsalita sa tinig na ubod lakas at ikondena ang pagsalaula sa moralidad sa burukrasya ng gobyerno.  Walang pasubali kaming nakikiisa sa “communal action” na hinihingi ng mga obispo para maibalik ang pamantayang moral at, kasama nito, ang ating dignidad bilang isang bansa at ang ating paggalang sa sarili.

Maghahari ang kasamaan kung mananahimik na lamang ang mga taong may malasakit sa bayan.  Huwag na sana tayong manahimik pa.

(The “MAP Statement on Good Governance” was translated pro bono to Tagalog by Dr. Nicanor “Nick” Tiongson.  Dr. Tiongson is a leading critic, creative writer and academic from the Philippines. He holds a Bachelor of Humanities degree from the Ateneo de Manila University, and M.A. and Ph. D in Philippine Studies from the University of the Philippines (UP). A founding member of the Manunuri ng Pelikulang Pilipino, he is currently Professor of Film and Audiovisual Communication at the College of Mass Communications in UP Diliman).






